
Вовед
I. ОЦЕНА НА СОСТОЈБАТА ВО ОБЛАСТА ШТО ТРЕБА ДА СЕ УРЕДИ И ПРИЧИНИ ЗА ДОНЕСУВАЊЕ НА ЗАКОНОТ

Во Стратегијата за реформа на правосудниот сектор за периодот 2017-2022 година со Акциски план за нејзиното спроведување, донесена од Владата на Република Македонија на ден 28.11.2017 година, со која се пристапи кон фазно надминување на лоцираните слабости во правосудниот систем во изминатите години, една од итните предвидени стратешки насоки е изготовување на нови законски критериуми за состав на органите на управување и раководење на Академијата за судии и јавни обвинители заради отстранување на формалните критериуми кои претставуваат пречка за ефикасно функционирање на Академијата за судии и јавни обвинители.

Имено, со донесувањето на Законот  за  Академијата  за  судии  и  јавни  обвинители („Службен  весник  на Република Македонија“ број 20/15, 195/15 и 231/15), беа предвидени законски одредби со нови услови и нов начин на избор на директорот, членовите на Управниот одбор и Програмскиот совет на Академијата, односно беа воведени електронски испит за директор и построги критериуми во однос на познавањето на јазикот, психолошкиот тест и тестот за интегритет, кои се однесуваат и за членовите на Управниот одбор и Програмскиот совет.

Во таа насока, по влегување во примена на законот, овие предвидени одредби создадоа потешкотии и пречки за нивно спроведување при формирање на органите на управување на Академијата и нејзиното функционирање.

Иако во преодните и завршните одредби во членот 120 од Законот е предвидено дека претходно именуваните органи на управување на Академијата ќе ги извршуваат нивните надлежности до изборот на органите на Академијата согласно донесениот закон од 2015 година, de facto, заради неможноста за спроведување на избор на органите, Академијата веќе 3 години функционира со директор и управен одбор со истечен мандат, односно органите на управување донесуваат одлуки без мандат. Со ова се доведува во прашање легитимноста и функционирањето на Академијата за судии и јавни обвинители, како и примената на постојниот закон.
Оваа состојба се утврдува и во доставеното мислење и предлог од Академијата за судии и јавни обвинители при подготвувањето на Стратегијата за реформа на правосудниот сектор 2017-2022 година со Акциски план за нејзино спроведување, каде е нотирано дека од страна на Академијата повеќе пати биле извршени напори во изминатите три години за да бидат номинирани лица од институциите кои ќе ги исполнат условите од наведениот закон за да може да се конституираат органите на управување на Академијата, но обидите останале без успех.

Предвидените органи на Академијата се уште не можат да се формираат и да функционираат согласно постојниот закон. Во оваа состојба, иако поминале повеќе години, се уште одлуките ги донесуваат органите на Академијата формирани согласно претходниот закон, а постојниот закон не се применува. 

По разгледувањето на можноста за примена на овие предвидени законски одредби, може да се посочи дека не е извршен нов избор на овие органи согласно предвидените услови заради следниве причини:


1. Дестимулирачко влијание на предвидената комплицирана постапка и полагање на електронски испит за директор, членови на Управен одбор и Програмски совет за судиите и јавните обвинители.


2. Дополнителни трошоци за лицата кои ги исполнуваат условите  за директор и членови на Управниот одбор и Програмскиот совет заради предвидување на услов за поседување на посебни сертификати за највисоко познавање на странски јазик, односно финансиски средства кои треба дополнително да ги вложи, а сертификатот најчесто е со определено времетраење, како и големи финансиски буџетски трошоци при спроведувањето на електронскиот испит: 

· Износ од годишен паричен надоместок кој не надминува ниво на месечна плата на судија од апелационен суд:


-  за Комисијата за верификација на прашањата и 


 - за научните работници кои ги изготвуваат прашањата. 


3. Дополнителни финансиски трошоци за Академијата за предвидените психолошки тест и  тест за интегритет, кои ги спроведува Академијата преку ангажирање на стручни лица. Истото треба да биде земено предвид со резерва, бидејќи иако психолошкиот тест е често користена алатка за проверка на психолошките карактеристики на кандидати за определени работни места, во Република Македонија проблем претставува фактот што не постојат овластени правни лица кои располагаат со соодветен стручен кадар за развивање на соодветни психолошки тестови за секоја различна работна позиција, вклучувајќи ги и избраните и именуваните лица.
Предложените изменувања и дополнувања на Законот за Академијата за судии и јавни обвинители имаат за цел подобрени и поедноставени постапки со што ќе се овозможи пријавување на членови од редот на судиите и јавните обвинители кои ги исполнуваат законските услови за да се формираат органите на управување и да се овозможи Академијата легитимно да фунционира согласно законот. 

II. ЦЕЛИ, НАЧЕЛА И ОСНОВНИ РЕШЕНИЈА

Целта на предложеното законско решение е подобрување на постојната законска регулатива согласно утврдените недостатоци во примената на законот и отстранување на формалните критериуми кои претставуваат пречка за примена на законот, а ќе овозможат ефикасен избор на органите и функционирање на Академијата согласно закон.

Предлогот - законот се заснова врз истите начела врз кои е заснован Законот за Академијата за судии и јавни обвинители.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Донесувањето на Предлог законот нема фискални импликации врз Буџетот на Република Македонија. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот нема да предизвика материјални обврски за други субјекти.
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ

Со оглед на тоа што не е во прашање сложен и обемен закон, согласно член 170  од Деловникот на Собранието на Република Македонија, се предлага  Собранието да расправа по Предлог на законот во скратена постапка.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ 
НА ЗАКОНОТ ЗА АКАДЕМИЈАТА ЗА СУДИИ И ЈАВНИ ОБВИНИТЕЛИ

Член 1

Во Законот за Академијата за судии и јавни обвинители („Службен весник на Република Македонија“ бр. 20/15, 192/15 и 231/15) насловот пред членот 9-в и членот 9-в се бришат.

Член 2
Членот 11 се менува и гласи:

(1) Управниот одбор е орган на управување на Академијата и го сочинуваат 9 члена.

(2) Четири члена и нивни заменици во Управниот одбор предлага Судскиот совет на Република Македонија и тоа по еден член од редовите на судиите од Врховниот суд на Република Македонија, од апелационите судови, од основните судови, како и еден член од Управниот суд или од Вишиот управен суд.

(3) Четири члена и нивни заменици во Управниот одбор предлага Советот на јавни обвинители на Република Македонија и тоа по еден член од редовите на јавните обвинители во Јавното обвинителство на Република Македонија, од вишите јавни обвинителства, од основните јавни обвинителства и од Основното јавно обвинителство за гонење организиран криминал и корупција.
(4) За член или заменик член на Управниот одбор од редот на судиите и јавните обвинители можат да бидат назначени судии и јавни обвинители со најмалку пет години работен стаж како судија, односно јавен обвинител. 
 (5) Министерот за правда назначува еден член и негов заменик со најмалку пет години работен стаж како раководен административен службеник во Министерството за правда.
(6) За да биде назначен за член или заменик член на Управниот одбор, лицето од ставовите (4) и (5) треба да ги исполнува и следните услови:

- со правосилна судска пресуда да не е осудено за кривично дело на безусловна казна затвор од најмалку шест месеци, додека траат правните последици на осудата;
- со правосилна судска пресуда да не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- со правосилна судска пресуда да не им е изречена казна или прекршочна санкција забрана за вршење на професија, дејност или должност, додека траат правните последици на осудата.

(7) Во работата на Управниот одбор учествува директорот на Академијата (во натамошниот текст: директорот), без право на глас.

Член 3

Членот 12 се брише.
Член 4

Во членот 15 во ставот (2) по алинејата 3 се додаваат две нови алинеи, кои гласат:

„- ако со правосилна судска пресуда му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- ако постапи спротивно на одредбите од прописите од областа на спречувањето на корупцијата и судирот на интереси.“
Член 5
Во членот 20 ставот (5) се менува и гласи: 
„(5) За директор, односно заменик на директор се именува лице со најмалку осум години работен стаж како судија во судовите во Република Македонија, како судија на Уставниот суд на Република Македонија, како судија на меѓународен суд или лице со најмалку осум години работен стаж како јавен обвинител.
Ставот (6) се менува и гласи:

„(6) Лицето кандидат за директор, односно заменик на директор покрај високите професионални и стручни особини и резултати во работењето, треба  да ги исполнува и следните услови:

- активно да познава еден од трите најчесто користени јазици на Европската унија(англиски, француски, германски), што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б2 (B2) нивото на ЦЕФР (CEFR), односно ИЕЛТС со 5-6 поени, ФЦЕ, БЕК В, ИЛЕК, ИКФЕ, БУЛАТС, или АПТИС, или ТОЕФЕЛ ПБТ најмалку 500 бода, ТОЕФЕЛ ЦБТ најмалку 175 бода или ТОЕФЕЛ ИБТ најмалку 60 бода, или ДЕЛФ, ТЦФ, ТЕФ, или Гете сертификат, ТестДаФ.“
- со правосилна судска пресуда да не е осудено за кривично дело на безусловна казна затвор од најмалку шест месеци, додека траат правните последици на осудата;
- со правосилна судска пресуда да не му е изречена  забрана за вршење на правна професија за кривично дело поврзано со злоупотреба на судиската или јавно обвинителската функција, додека траат правните последици на осудата;
- со правосилна судска пресуда не му е изречена казна или прекршочна санкција забрана за вршење на професија, дејност или должност, додека траат правните последици на осудата.
Ставовите (7), (8), (9) и (10) се бришат.

Ставот (11) станува став (7).

Член 6
Насловите пред членовите и членовите 21, 22, 23, 24, 25, 26, 27, 28, 29, 30 и 31 се бришат.

Член 7
Во членот 35 во ставот (2) по алинејата 3 се додаваат две нови алинеи, кои гласат:

„- ако со правосилна судска пресуда му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- ако постапи спротивно на одредбите од прописите од областа на спречувањето на корупцијата и судирот на интереси.“
Член 8
Во членот 37 во ставот (1) во алинеите 1 и 2 зборот „шест“ се заменува со зборот „пет“, а во алинејата 3 зборот „четири“ се заменува со зборот„пет“.
Ставот (6) се брише.

Ставот (7) се менува и гласи: 

„ За да биде назначен за член односно заменик член на Програмскиот совет,  лицето треба да ги исполнува и следните услови:

- со правосилна судска пресуда да не е осуден за кривично дело на безусловна казна затвор од најмалку шест месеци, додека траат правните последици на осудата;
- со правосилна судска пресуда да не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- со правосилна судска пресуда да не му е изречена казна или прекршочна санкција забрана за вршење на професија, дејност или должност, додека траат правните последици на осудата.
Член 9
Во членот 40 во ставот (2) по алинејата 3 се додаваат две нови алинеи, кои гласат:

„- ако со правосилна судска пресуда му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- ако постапи спротивно на одредбите од прописите од областа на спречувањето на корупцијата и судирот на интереси.“

Член 10
Во членот 45 во ставот (1) зборот „шест“ се заменува со зборот „пет“.

Ставот (5) се менува и гласи:

„ За да биде определен за предавач,  лицето од ставовите (1) и (2) треба да ги исполнува следните услови:

- со правосилна судска пресуда да не е осудено за кривично дело на безусловна казна затвор од најмалку шест месеци, додека траат правните последици на осудата;
- со правосилна судска пресуда да не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата;

- со правосилна судска пресуда да не им е изречена казна или прекршочна санкција забрана за вршење на професија, дејност или должност, додека траат правните последици на осудата.
Член 11


Во членот 48 во ставот (1) зборот „шест“ се заменува со зборот“пет“.

Во ставот (2) по точката на крајот од ставот се додава нова реченица која гласи:

„За ментор може да биде избрано лице кое со правосилна судска пресуда не е осудено за кривично дело на безусловна казна затвор од најмалку шест месеци, додека траат правните последици на осудата; со правосилна судска пресуда да не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; со правосилна судска пресуда да не им е изречена казна или прекршочна санкција забрана за вршење на професија, дејност или должност, додека траат правните последици на осудата.“
Преодни и завршни одредби
Член 12
Изборот на директор, членови на Управниот одбор и на Програмскиот совет на Академијата согласно условите од овој закон ќе биде спроведен најдоцна до истекот на три месеци по влегувањето во сила на овој закон.
Член 13
(1) Директорот кој е именуван во периодот од денот на влегувањето во сила на овој закон до 1 септември 2018 година, е должен да го исполни условот за познавање на странски јазик најдоцна во рок од една година од денот на неговото именување.

(2) На директорот кој нема да го исполни условот за познавање на странски јазик во рокот утврден во став (1) на овој член му престанува мандатот.

Член 14
Овој закон влегува во сила осмиот ден од денот на објавувањето во „Службен весник на Република Македонија“.
ОБРАЗЛОЖЕНИЕ НА ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ ЗА АКАДЕМИЈАТА ЗА СУДИИ И ЈАВНИ ОБВИНИТЕЛИ

I.  ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на Закон за изменување и дополнување на Законот за Академијата за судии и јавни обвинители содржи 14 члена.
Со членот 1 од Предлог законот се укинува полагањето на испитот за директор, предвиден да го полагаат директорот, членовите на Управниот одбор и членовите на Програмскиот совет на Академијата за судии и јавни обвинители. Предлагачот на овој закон пристапи кон бришење на овие одредби по утврдувањето на состојбата дека овие одредби не можеле да се спроведат и применат во постојниот систем во изминатиот период од три години. Со ова биле доведени во прашање легитимноста и функционирањето на Академијата за судии и јавни обвинители, како и примената на постојниот закон.
Со бришењето на насловот на членот 9-в „Примена на одредбите за електронско полагање на испитот за директор, при полагање на приемниот и завршниот испит“ и на одредбата 9-в која гласи „При полагањето на приемниот и завршниот испит се применуваат одредбите од овој закон за начиниот на полагање на испитот за директор по електронски пат“ не се укинува електронското полагање на приемниот испит за кандидатите за почетна обука и електронското полагање на завршниот испит за слушателите на почетната обука, бидејќи електронското полагање е уредено во посебните одредби од законот кои се однесуваат на приемниот испит (со одредбите од член 62 до член 93 од Законот), односно на завршниот испит (од член 97 до член 114 од Законот).

На овој начин, насловот на членот 9-в и членот 9-в се флоскулни одредби кои воопшто не соодветствуваат, не се применуваат и не се однесуваат на полагањето на приемниот испит за кандидатите и завршниот испит за слушателите на почетна обука по електронски пат, а со оглед на предвидените посебни законски одредби во делот за приемен испит и испитот за завршен испит. 

Со членовите 2, 3 и 4 од Предлог - законот се интервенира во членовите 11,  12 и 15 од постојниот Закон, со кои се уредуваат одредбите за составот, условите и начинот на именување, престанок на мандатот и разрешувањето на членовите на Управниот одбор на Академијата. Предложените законски решенија за овие одредби имаат за цел да се овозможи пријавување на членови од редот на судиите и јавните обвинители кои ги исполнуваат законските услови за да се формираат органите на управување и да се овозможи Академијата легитимно да фунционира согласно закон. 
Со членот 2 од Предлог - законот, членот 11 од постојниот Закон се менува и предвидува услови за лицата согласно кои можат да бидат назначени за членови и нивни заменици во Управниот одбор, за разлика од претходно предвидените законски одредби. Во таа насока, се предвидува условот од пет години работен стаж за судиите, односно за јавните обвинители, односно за претставниците од Министерството за правда. На овој начин се врши изедначување на предвидениот услов за сите членови на Управниот одбор.
Покрај овој услов, лицето треба да ги исполнува условите со кои докажува дека не е осуден за кривично дело на безусловна казна затвор од најмалку шест месеци, додека траат правните последици на осудата;  дека со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; односно дека со правосилна судска пресуда не му е изречена казна или прекршочна санкција забрана за вршење на професија, дејност или должност. 
Со членот 3 од Предлог законот се брише членот 12 од постојниот Закон.                              Предлагачот пристапи кон бришење на овој член со оглед на предложениот член 2 од Предог-законот, со кој целосно се пристапува кон регулирање на одредбите за составот на Управниот одбор во членот 11 од Законот за Академијата за судии и јавни обвинители.  

Со бришењето на овој член се укинуваат претходно предвидените услови за членовите на Управниот одбор и нивните заменици кои не можеле да бидат спроведени:
 -  условот за полагање на стручниот испит (испитот за директор), 
-  условот за познавање на странски јазик, 
- условот за задолжително полагање на тестовите за интегритет и психолошките тестови и нивното спроведување.

На овој начин членот 12 од постојниот закон е исцрпен и целосно регулиран со членот 11, нема одредби за регулирање, согласно што е беспредметен и заради тоа се предлага негово бришење.
Со членот 4 од Предлог-законот се доуредува прашањето за разрешувањето на членовите на Управниот одбор на Академијата, односно се дополнува членот 15 ставот (2) од постојниот Закон со две нови алинеи со кои се предвидуваат нови основи за разрешување на член и заменик - член на Управниот одбор: 1. Ако со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; 2. Ако постапи спротивно на одредбите од прописите од областа на спречувањето на корупцијата и судирот на интереси. На овој начин се зајакнуваат одредбите за интегритетот на членовите на Управниот одбор. 
Со членот 5 од Предлог законот се менуваат условите за директор на Академијата за судии и јавни обвинители и неговиот заменик.

Имено, се укинува полагањето на испитот за директор, но се зајакнува одредбата во насока на предвидување на можност за најдобар избор на директор на Академијата во однос на квалитетот, со оглед на значајната улога на Академијата за почетна и континуирана обука на судиите и јавните обвинители. 
Во таа насока, се овозможува да се прошири кругот на судии и јавни обвинители кои можат да конкурираат на јавниот оглас за директор, односно се предвидува можност за судиите со најмалку осум години работен стаж како судија во судовите во Република Македонија, како судија на Уставниот суд на Република Македонија, како судија на меѓународен суд или со најмалку осум години работен стаж како јавен обвинител, со високи професионални и стручни особини и резултати. 

Во однос на познавањето на јазик, се предвидува директорот активно да познава еден од трите најчесто користени јазици на Европската унија (англиски, француски, германски), што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б2 (B2) нивото на ЦЕФР (CEFR), односно ИЕЛТС со 5-6 поени, ФЦЕ, БЕК В, ИЛЕК, ИКФЕ, БУЛАТС, или АПТИС, или ТОЕФЕЛ ПБТ најмалку 500 бода, ТОЕФЕЛ ЦБТ најмалку 175 бода или ТОЕФЕЛ ИБТ најмалку 60 бода, или ДЕЛФ, ТЦФ, ТЕФ, или Гете сертификат, ТестДаФ.“

Воедно, со оваа предлог одредба се укинува условот директорот задолжително да полага тестови за интегритет и психолошки тест и се укинува нивното спроведување. Причините за укинувањето на овие одредби е детално елаборирано во воведот на Предлог-законот и во образецот за проценката за влијание на регулативата (ПВР–образец). Психолошкиот тест е често користена алатка за проверка на психолошките карактеристики на кандидати за определени работни места, но во Република Македонија проблем претставува фактот што не постојат овластени правни лица кои располагаат со соодветен стручен кадар за развивање на соодветни психолошки тестови за секоја различна работна позиција, вклучувајќи ги и избраните и именуваните лица.
Одредбите за интегритет се запазуваат преку исполнување на три нови услови за кандидатот за директор, со кои докажува дека не е осуден за кривично дело на безусловна казна затвор од најмалку шест месеци, додека траат правните последици на осудата;  дека со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; односно дека со правосилна судска пресуда не му е изречена казна или прекршочна санкција забрана за вршење на професија, дејност или должност, односно со предвидените одредби од членот 7 на Предлог законот со кој се дополнуваат одредбите за разрешување на директорот.
Со членот 6 од Предлог-законот се бришат насловите пред членовите и членовите 21, 22, 23, 24, 25, 26, 27, 28, 29, 30 и 31 од Законот. 
Со оваа предлог одредба се укинуваат сите одредби кои го уредуваат начинот и полагањето на испитот за директор (изготвување и верификација на прашањата за испитот за директор, надлежни субјекти за вршење на стручно-административните работи и за техничкото спроведување на испитот за директор, снимање на полагањето на испитот за директор, правила на однесување за време на полагањето на испитот за директор, начин на одговарање на прашањата од испитот за директор и воспоставување на единствен електронски систем за полагање на испитот, начин на полагање на испитот за директор, прекинување, продолжување и презакажување на полагањето на испитот за директор, времетраење на првиот и вториот дел од испитот за директор и успешно положување на испитот за директор, информирање за направени грешки во тестот за полагање на испитот за директор, комисија за ревизија на одржаните испити за директор).

Дестимулирачко влијание на предвидената комплицирана постапка и полагање на електронски испит за директор, за членовите на Управниот одбор и Програмски совет преставуваше најголема пречка за примена на постојното законско решение. Дополнително, треба да бидат земени предвид дополнителните трошоци за лицата кои ги исполнуваат условите  за директор и членови на Управниот одбор и Програмскиот совет заради предвидување на услов за поседување на посебни сертификати за највисоко познавање на странски јазик, односно финансиски средства кои треба дополнително да ги вложат, а сертификатот најчесто е со определено времетраење, како и големи финансиски буџетски трошоци при спроведувањето на електронскиот испит со износ од годишен паричен надоместок кој не надминува ниво на месечна плата на судија од апелационен суд за Комисијата за верификација на прашањата и  за научните работници кои ги изготвуваат прашањата, како и дополнителните финансиски трошоци за Академијата за предвидените психолошки тест и  тест за интегритет, кои ги спроведува Академијата преку ангажирање на стручни лица. Психолошкиот тест е често користена алатка за проверка на психолошките карактеристики на кандидати за определени работни места, но во Република Македонија не постојат овластени правни лица кои располагаат со соодветен стручен кадар за развивање на соодветни психолошки тестови за секоја различна работна позиција, вклучувајќи ги и избраните и именуваните лица.
Со членот 7 од Предлог законот се доуредува прашањето за разрешувањето на директорот на Академијата, односно се дополнува членот 35 ставот (2) од постојниот Закон со две нови алинеи со кои се предвидуваат нови основи за разрешување на директорот и заменик на директорот 1. Ако со правосилна судска пресуда му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; 2. Ако постапи спротивно на одредбите од прописите од областа на спречувањето на корупцијата и судирот на интереси. На овој начин се зајакнуваат одредбите за интегритетот на директорот и неговиот заменик. 
Со членовите 8 и 9 од Предлог-законот се регулираат условите за членовите на Програмскиот совет соодветно со предложените услови за членовите на Управниот одбор (должина на работен стаж од пет години), односно се укинуваат задолжителното познавање на јазик и потребата од спроведување на тестови за интегритет и психолошки тестови.                      Одредбите за интегритет се запазуваат преку исполнување на три нови услови за членовите на Програмскиот совет, со кои докажува дека лицето не е осудено за кривично дело на безусловна казна затвор од најмалку шест месеци, додека траат правните последици на осудата;  дека со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; односно дека со правосилна судска пресуда не му е изречена казна или прекршочна санкција забрана за вршење на професија, дејност или должност. 

Со членот 9 од Предлог законот се дополнуваат одредбите за разрешување на членовите и замениците на членовите на Програмскиот совет, односно се предвидуваат две нови алинеи со кои се дополнува членот 40 од Законот со нови основи за разрешување: 1. Ако со правосилна судска пресуда му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; 2. Ако постапи спротивно на одредбите од прописите од областа на спречувањето на корупцијата и судирот на интереси. На овој начин се зајакнуваат одредбите за интегритетот на членовите на Програмскиот совет.
Со членот 10 од Предлог законот кој се однесува на членот 45 од Законот,  се изедначува условот од потребни пет години работно искуство за предавачите на Академијата. Условот за познавање на јазикот се брише, од причина што обуките се одржуваат на македонски јазик, а голем дел од искусните предавачи и практичари не се пријавувале токму од причина што не го познавале јазикот. 
Воедно, со оваа предлог одредба се зајакнуваат одредбите за интегритет преку исполнување на три нови услови за лицето, а со кои докажува дека не е осудено за кривично дело на безусловна казна затвор од најмалку шест месеци, додека траат правните последици на осудата;  дека со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; односно дека со правосилна судска пресуда не му е изречена казна или прекршочна санкција забрана за вршење на професија, дејност или должност. 

Со членот 11 од Предлог законот се предвидува измена на изедначува условот од пет години работно искуство за предавачите на Академијата, а условот за јазикот се брише, од причина што предавањата се на македонски јазик, а голем дел од искусните предавачи и практичари не се пријавувале токму од причина што не го познавале јазикот. Воедно се зајакнуваат одредбите за интегритет преку исполнување на три нови услови за лицето кое сака да биде предавач, а со кои докажува дека лицето не е осудено за кривично дело на безусловна казна затвор од најмалку шест месеци, додека траат правните последици на осудата;  дека со правосилна судска пресуда не му е изречена забрана за вршење на правна професија за кривично дело поврзано со злоупотреба на судиската или јавнообвинителската функција, додека траат правните последици на осудата; односно дека со правосилна судска пресуда не му е изречена казна или прекршочна санкција забрана за вршење на професија, дејност или должност.
Со членовите 12, 13 и 14 од Предлог – законот се уредуваат преодните и завршните одредби на законот.
Со членот 12 од Предлог законот се определува дека изборот на директор, членови на Управниот одбор и на Програмскиот совет на Академијата согласно условите од предложениот закон ќе биде спроведен најдоцна до истекот на три месеци по влегувањето во сила на овој закон. Оваа одредба е предложена од причина што токму заради непредвидување на рок за воспоставување на новите органи беше доведено во прашање функционирањето на Академијата за судии и јавни обвинители. 

Со членот 13 од предлог законот се предвидува дека директорот кој е именуван во периодот од денот на влегувањето во сила на овој закон до 1 септември 2018 година е должен да го исполни условот за познавање на странски јазик најдоцна во рок од една година од денот на неговото именување,  а доколку директорот не го исполни условот за познавање на странски јазик во утврдениот рок тогаш му престанува мандатот по сила на закон.
Со членот 14 од Предлог – законот е уредена материјата за влегувањето во сила на овој закон, осмиот ден од денот на објавувањето во „Службен весник на Република Македонија“, денот кога отпочнува неговата примена.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предлог - законот се предвидува спроведување на избор на органите на управување на Академијата согласно предложените законски услови, најдоцна до истекот на три месеци по влегувањето во сила на овој закон.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН ЗА ДОПОЛНУВАЊЕ НА ЗАКОНОТ ЗА СУДОВИТЕ
        
Донесувањето на овој закон има за цел да овозможи реална примена на законско решение кое е апликативно, за разлика од претходното законско решение кое ја регулираше оваа материја, но не можеше да се спроведе. 


На овој начин, ќе се овозможи избор на органите на Академијата согласно закон кој што ќе може да се применува, а тоа ќе доведе до легално и легитимно избрани органи кои ќе овозможат ефикасно функционирање на Академијата за судии и јавни обвинители.
ОДРЕДБИ ОД ЗАКОНОТ ЗА АКАДЕМИЈАТА ЗА СУДИИ И ЈАВНИ ОБВИНИТЕЛИ КОИ СЕ МЕНУВААТ

Примена на одредбите за електронско полагање на испитот за директор, при полагање на приемниот и завршниот испит

Член 9-в

При полагањето на приемниот и завршниот испит се применуваат одредбите од овој закон за начиниот на полагање на испитот за директор по електронски пат.

Управен одбор

Член 11

(1) Управниот одбор е орган на управување на Академијата и го сочинуваат 9 члена.

(2) Четири члена и нивни заменици во Управниот одбор предлага Судскиот совет на Република Македонија и тоа по еден член од редовите на судиите од Врховниот суд на Република Македонија, од апелационите судови, од основните судови, како и еден член од Управниот суд или од Вишиот управен суд.

(3) Четири члена и нивни заменици во Управниот одбор предлага Советот на јавни обвинители на Република Македонија и тоа по еден член од редовите на јавните обвинители во Јавното обвинителство на Република Македонија, од вишите јавни обвинителства, од основните јавни обвинителства и од Основното јавно обвинителство за гонење организиран криминал и корупција.

(4) Министерот за правда назначува еден член и негов заменик од редот на раководните административни службеници во Министерството за правда.

(5) Во работата на Управниот одбор учествува директорот на Академијата (во натамошниот текст: директорот), без право на глас.

Член 12

(1) За член или заменик на Управниот одбор од редот на судиите и јавните обвинители можат да бидат избрани судии и јавни обвинители кои имаат положено стручен испит кој го спроведува Академијата.

(2) Одредбите за начинот на спроведување на испитот за директор соодветно се применуваат и при спроведување на испитот за членовите на Управниот одбор.

(3) Членовите на Управниот одбор задолжително треба активно да познаваат еден од јазиците на Европската унија, од кои задолжително англискиот јазик што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б1 (B1) нивото на ЦЕФР (CEFR), односно ИЕЛТС со 3,5 - 4,5 поени, ПЕТ, БЕК П, БУЛАТС, или ТОЕФЕЛ ПБТ најмалку 450 бода, ТОЕФЕЛ ЦБТ најмалку 135 бода, или ТОЕФЕЛ ИБТ најмалку 45 бода, или ДЕЛФ, ТЦФ, ТЕФ, или Гете сертификат. Членовите на Управниот одбор треба да да поседуваат интегритет за вршење на функцијата, за што се спроведуваат тестови за интегритет и психолошки тестови.

(4) Формата и содржината на психолошкиот тест и тестот за интегритет, ги уредуваат Судскиот совет на Република Македонија и Советот на јавни обвинители на Република Македонија.

(5) Психолошкиот тест кој го спроведува Судскиот совет на Република Македонија и Советот на јавни обвинители на Република Македонија има за цел по пат на проверка на социјалните способности да ги афирмира кандидатите за вршење на функцијата член на Управниот одбор.

(6) Тестот за интегритет кој го спроведува Судскиот совет на Република Македонија и Советот на јавни обвинители на Република Македонија се заснова врз постојните етички и професионални кодекси и има за цел проверка на етичките и моралните вредности на кандидатот за вршење на фунцијата член на Управниот одбор и се состои од тест кој се спроведува во писмена форма и анонимно, врз основа на стандардно утврдена листа на прашања.

(7) Судскиот совет на Република Македонија и Советот на јавни обвинители на Република Македонија се должни при спроведувањето на психолошкиот тест и тестот за интегритет, да водат сметка за заштита на личните податоци, угледот и достоинството на кандидатот, согласно со закон.

(8) За спроведувањето на психолошкиот тест и на тестот за интегритет Судскиот совет на Република Македонија и Советот на јавни обвинители на Република Македонија ангажираат стручни лица од независна и целосно акредитирана професионална институција.

(9) Психолошкиот тест се спроведува врз основа на меѓународно признати психолошки тестови кои се применуваат во најмалку една од земјите членки на Европската унија и ОЕЦД.
Престанок на мандатот и разрешување на член на Управниот одбор

Член 15

(1) На член и на заменик-член на Управниот одбор му престанува мандатот: 
- по негово барање,
- поради смрт,
- ако му престане функцијата или работниот однос во органот каде што ја извршува функцијата или има засновано работен однос и
- ако е спречен да ја врши функцијата член или заменик-член на Управниот одбор подолго од шест месеци поради болест или други оправдани причини.

(2) Член и заменик-член на Управниот одбор се разрешува поради:
- нестручно и несовесно вршење на функцијата во Управниот одбор;
- ако со правосилна одлука му е изречена мерка забрана за вршење професија,
дејност или должност и
- ако со правосилна судска одлука е осуден на казна затвор во траење над шест месеци.
(3) Во случаите од ставот (1) или (2) на овој член, органот кој го назначил членот, односно заменик-членот кој е разрешен или чиј мандат престанал, номинира нов член, односно заменик-член најдоцна во рок од 30 дена од денот на донесувањето на одлуката за разрешување, односно престанок на мандатот.

(4) Мандатот на новоназначениот член, односно заменик-член на Управниот одбор трае до истекот на мандатот за кој членовите на Управниот одбор се назначени.

(5) До назначување на нов член на Управниот одбор, функцијата член ја врши заменик-членот, а до изборот на нов претседател на Управниот одбор функцијата претседател ја врши заменик-претседателот на Управниот одбор.

Директор и заменик на директор
Член 20

(1) Директорот е раководен и извршен орган на Академијата. Директорот има заменик.

(2) Директорот и заменикот на директорот ги именува Управниот одбор врз основа на јавен оглас кој се објавува во “Службен весник на Република Македонија” и во најмалку два дневни весници од кои еден од весниците кои се издаваат на македонски јазик и еден од весниците кои го зборуваат најмалку 20% од граѓаните кои зборуваат службен јазик различен од македонскиот јазик.

(3) Управниот одбор е должен одлуката за распишување на јавен оглас за избор на директор и заменик на директор да ја донесе најмалку 9 месеци пред истекот на мандатот на директорот, односно заменикот на директорот.

(4) Рокот за пријавување на јавниот оглас е 15 дена од денот на неговото објавување во “Службен весник на Република Македонија”.

(5) За директор, односно заменик на директор се именува лице кое има најмалку осум години работен стаж како судија или јавен обвинител, со високи професионални и стручни особини и резултати во работењето, кое има положено испит за директор согласно одредбите од овој закон и кое активно познава еден од јазиците на Европската унија, од кои задолжително англискиот јазик што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б2 (B2) нивото на ЦЕФР (CEFR), односно ИЕЛТС со 5-6 поени, ФЦЕ, БЕК В, ИЛЕК, ИКФЕ, БУЛАТС, или ТОЕФЕЛ ПБТ најмалку 500 бода, ТОЕФЕЛ ЦБТ најмалку 175 бода или ТОЕФЕЛ ИБТ најмалку 60 бода, или ДЕЛФ, ТЦФ, ТЕФ, или Гете сертификат, ТестДаФ. Директорот, односно заменикот директор треба да поседуваат интегритет за вршење на функцијата, за што се спроведуваат тестови за интегритет и психолошки тестови, согласно одрeдбите од овој закон.

(6) Психолошкиот тест кој го спроведува Управниот одбор на Академијата има за цел по пат на проверка на социјалните способности да ги афирмира кандидатите за вршење на функцијата директор односно заменик директор.

(7) Тестот за интегритет кој го спроведува Управниот одбор на Академијата се заснова врз постојните етички и професионални кодекси за вршење на функцијата директор односно заменик директор и има за цел проверка на етичките и моралните вредности на кандидатот за вршење на фунцијата директор односно заменик директор и се состои од тест кој се спроведува во писмена форма и анонимно, врз основа на стандардно утврдена листа на прашања.

(8) Управниот одбор на Академијата е должен при спроведувањето на психолошкиот тест и тестот за интегритет, да води сметка за заштита на личните податоци, угледот и достоинството на кандидатот, согласно со закон.

(9) За спроведувањето на психолошкиот тест и првиот дел на тестот за интегритет Управниот одбор на Академијата ангажира стручни лица од независна и целосно акредитирана професионална институција.

(10) Психолошкиот тест се спроведува врз основа на меѓународно признати психолошки тестови кои се применуваат во најмалку една од земјите членки на Европската унија и ОЕЦД.

(11) Начинот за именување и разрешување на директорот и заменикот на директорот се уредува со Статутот и општите акти на Академијата. Заменикот на директорот го заменува директорот во случај кога тој е отсутен, или кога поради болест и други причини не е во можност да ја врши својата функција. Заменикот на директорот врши работи од надлежност на директорот што тој ќе му ги довери.

Полагање на испитот за директор

Член 21

(1) Испитот за директор од членот 20 од овој закон (во натамошниот текст: испит за директор) се состои од два дела, и тоа: 
- прв дел (теоретски дел), со кој се проверува теоретско знаење на кандидатите и 
- втор дел (практичен пример), со кој се проверува практичната способност на кандидатите.

(2) Првиот дел од испитот се полага писмено по електронски пат, со одговарање на определен број прашања во вид на решавање на електронски тест на компјутер со избирање на еден точен одговор од понудените можни решенија.

(3) Прашањата од првиот дел на испитот се од областа на правосудството, правосудниот менаџмент, управување со процеси, управување со човечки ресурси, управување со време и деловна комуникација

(4) Вториот дел од испитот се состои од: 
- практичен пример кој содржи конкретен случај и 
- одговори на прашања во вид на решавање на електронски тест на компјутер кои кандидатот треба да ги одговори врз основа на анализата на практичниот пример.

(5) Начинот на полагање испит за директор се уредува со подзаконски акт што го донесува Управниот одбор на Академијата.

Изготвување и верификација на прашањата за испитот за директор

Член 22

(1) Базите на прашања за првиот дел и базите на практични примери за вториот дел на испитот ги изготвуваат научни работници со звање доктор на науки од областа на правосудството и економијата, определени од Судскиот совет на Република Македонија и Советот на јавните обвинители на Република Македонија.

(2) Прашањата од првиот дел од испитот и прашањата и практичните примери од вториот дел од испитот ги верификува комисија, определена од Управниот одбор на Академијата составена од: 
- еден претставник од Судскиот совет на Република Македонија 
- еден претставник од Советот на јавни обвинители на Република Македонија и 
- три претставника од редот на научни работници со звање доктор на науки од областа на правосудството и економијата.

(3) Комисијата од ставот (2) на овој член врши и ревизија и ажурирање на базите на прашања и базите на практичните примери за испитот најмалку двапати годишно.

(4) При ревизијата комисијата особено ги има предвид промените на практиката и стандардите на кои е засновано прашањето, односно практичниот пример, бројот на кандидати кои го одговарале, успешноста во одговарањето на истите, како и други критериуми кои можат да влијаат на подобрувањето на квалитетот на базите од ставот (1) на овој член.

(5) Врз основа на извршената ревизија и ажурирање на базите на прашања и базите на практични примери, комисијата одлучува најмалку 30% од прашањата и практичните примери да бидат изменети или целосно отстранети и заменети со нови од базите од ставот (1) на овој член.

(6) Научните работници од ставот (1) на овој член и членовите на комисијата за верификација од ставот (2) на овој член имаат право на паричен надоместок што го определелува Управниот одбор на Академијата.

(7) Износот на паричниот надоместок од ставот (6) на овој член се определува врз основа на бројот на изготвени прашања и практични примери, како и сложеноста на материјата.

(8) Годишниот паричен надоместок од ставот (6) на овој член не го надминува нивото на месечна плата на судија во апелационен суд.

Надлежни субјекти за вршење на стручно-административните работи и за техничкото спроведување на испитот за директор

Член 23

Стручните и административните работи за потребите на спроведување на испитот ги врши Академијата за што Управниот одбор на Академијата определува одговорно лице кое утврдува дали кандидатот ги исполнува условите за полагање на испитот, а испитот технички го спроведува правно лице регистрирано во Централниот регистар на Република Македонија избрано од Управниот одбор на Академијата.

(2) Со глоба од 2.000 до 3.000 евра во денарска противвредснот ќе се казни лицето од ставот (1) кое ќе дозволи да полага кандидат кое не ги исполнува пропишаните услови од овој закон.

(3) На одговорното лице од ставот (1) на овој член за секоја одржана испитна сесија му следува паричен надоместок, во износ од една третина од просечната нето плата во Република Македонија, за што Академијата за судии и јавни обвинители донесува решение

Снимање на полагањето на испитот за директор

Член 24

(1) Испитот се полага во просторија за полагање на испит, посебно опремена за полагање на испит со материјално-техничка и информатичка опрема, интернет врска и опрема за снимање на полагањето.

(2) Кандидатите на кои им е одобрено барањето за полагање на испитот и јавноста се информираат за датумот и времето на полагање на испитот, најмалку осум дена пред одржување на испитот прекујвеб-страната на Академијата за судии и јавни обвинители и јавниот радиодифузен сервис.

(3) Полагањето на испитот се снима и во живо се емитува на веб страницата на Академијата, а ако поради технички причини снимањето се прекине, снимката од целиот испит се поставува на веб страницата на Академијата.

(4) Критериумите во однос на просторните услови и материјално-техничката и информатичката опременост на просториите за полагање на испитот ги пропишува Управниот одбор на Академијата.

(5) Во просторијата за полагање на испитот, за време на полагање на испитот, се присутни пет претставници од кои еден претставник од Судскиот совет на Република Македонија и еден претставник од Советот на јавни овбинители на Република Македонија и еден претставник од Управниот одбор на Академијата и двајца претставници од редот на информатичарите во Судскиот совет на Република Македонија и Советот на јавни овбинители на Република Македонија.

(6) На претставниците од ставот (5) на овој член за секоја одржана испитна сесија им следува паричен надоместок, во износ од една третина од просечната нето плата во Република Македонија, за што Академијата за судии и јавни обвинители донесува решение.

Правила на однесување за време на полагањето на испитот за директор

Член 25

(1) Пред почетокот на полагањето на испитот претставниците од Судскиот совет на Република Македонија и Советот на јавни обвинители на Република Македонија го утврдуваат идентитетот на кандидатот со увид во лична карта и води записник за полагањето на испитот.

(2) На кандидатот за време на полагањето на првиот дел од испитот не му се дозволува користење на стручна литература, мобилен телефон, преносни компјутерски уреди и други технички и информатички средства и слично.

(3) На кандидатот за време на полагањето на вториот дел од испитот му се дозволува користење единствено на стручна литература која во електронска верзија се наоѓа на компјутерот на кој кандидатот го полага испитот.

(4) На кандидатот за време на полагањето на првиот и вториот дел од испитот не му се дозволува да контактира со други кандидати или лица освен со информатичарот од членот 24 став (4) од овој закон, во случај доколку има технички проблем со компјутерот.

(5) Ако техничките проблеми со компјутерот бидат отстранети за пет минути испитот продолжува, а доколку не бидат отстранети во овој рок испитот само за тој кандидат се прекинува и ќе се одржи во рок од најмногу три дена од денот на прекинувањето на испитот.

(6) Ако има проблеми со повеќе од пет компјутери и ако тие не бидат отстранети во рок од пет минути испитот се прекинува за сите кандидати што го полагаат испитот и ќе се одржи во рок од најмногу три дена од денот на прекинувањето на испитот.

(7) Доколку кандидатот при полагањето на првиот и вториот дел од испитот постапува спротивно од ставовите (2), (3) и (4) на овој член нема да му се дозволи натамошно полагање на испитот во тој утврден термин и му се изрекува забрана за полагање на испитот за директор во траење од три години, за што Управниот одбор на Академијата донесува решение против кое може да се поведе управен спор пред надлежен суд во рок од 30 дена од денот на приемот на решението.

(8) Во случаите од ставот (7) на овој член се смета дека кандидатот не го положил испитот и истото се констатира во записникот за полагање на испитот.

(9) Претставниците од членот 24 став (4) од овој закон за време на полагањето на испитот не смеат да се задржуваат подолго од пет секунди во непосредна близина на кандидатот кој го полага испитот, освен во случај на отстранување на технички проблем кога не смеат да се задржат подолго од пет минути.

(10) Глоба во износ од 2.000 до 3.000 евра во денарска противвредност ќе им се изрече на овластените претставници од членот 24 став (5) од овој закон, ако дозволат кандидатот да постапи спротивно на ставовите (2), (3) и (4) од овој член.

(11) Глоба во износ од 100 до 200 евра во денарска противвредност ќе му се изрече на кандидатот кој постапува спротивно на ставовите (2), (3) и (4) од овој член.

Начин на одговарање на прашањата од испитот за директор и воспоставување на единствен електронски систем за полагање на испитот

Член 26

(1) Полагањето на првиот дел од испитот се врши со одговарање на определен број прашања во вид на решавање на електронски тест на компјутер.

(2) Прашањата од тестот, зависно од тежината, се вреднуваат со поени определени во тестот.

(3) Полагањето на вториот дел од испитот се врши со проучување на практичниот пример и одговарање на определен број прашања кои произлегуваат од практичниот пример, во вид на електронско софтверско решение (во натамошниот текст: практичен пример).

(4) Прашањата од практичниот пример, зависно од тежината, се вреднуваат со поени определени во практичниот пример.

(5) Прашањата содржани во тестовите за полагање на првиот дел на испитот и нивните одговори, како и практичниот пример и прашањата кои произлегуваат од практичните примери и нивните одговори се чуваат во единствениот електронски систем за полагање на испитот, кој го воспоставува Управниот одбор на Академијата.

(6) Електронскиот систем од ставот (5) на овој член содржи и јавно достапна база од најмалку 300 прашања за првиот дел од испитот, како и јавно достапна база од најмалку 50 практични примери за вториот дел од испитот.

(7) Во електронскиот систем од ставот (5) на овој член е содржано посочување на стручната литература од која произлегуваат одговорите на прашањата од испитот.

(8) Бројот на прашањата и практичните примери во базите од ставот (6) на овој член се зголемува за 10% годишно, почнувајќи од 2016 година.

(9) Резултатите од полагањето на првиот и вториот дел од испитот му се достапни на кандидатот на компјутерот на кој го полагал испитот, веднаш по неговото завршување.

Начин на полагање на испитот за директор

Член 27

(1) На денот на полагањето на првиот, односно вториот дел од испитот претставниците на Судскиот совет на Република Македонија и Советот на јавни обвинители на Република Македонија му даваат на кандидатот пристапен код, односно лозинка со кој му се одобрува пристап во електронскиот систем од членот 26 од овој закон.

(2) По одобрувањето на пристапот кандидатот добива електронски тест за првиот дел од испитот, односно електронски практичен пример за вториот дел од испитот, компјутерски генерирани, чија содржина по случаен избор ја одредува софтверот на електронскиот систем од членот 26 од овој закон.

(3) Првиот и вториот дел од испитот содржат упатство за начинот на решавање на истиот, за кое претставниците на Судскиот совет на Република Македонија и Советот на јавни обвинители на Република Македонија даваат појаснување, пред да започне полагањето на испитот.

(4) Електронскиот систем од членот 26 од овој закон не може да дозволи постоење на идентична содржина на електронски тест за првиот дел од испитот, односно електронски практичен пример за вториот дел од испитот во еден термин за повеќе од еден кандидат.

Прекинување, продолжување и презакажување на полагањето на испитот за директор

Член 28

(1) Во случај на спреченост на спроведување на првиот или вториот дел од испитот, поради причини што доведуваат до техничка неможност на функционирање на електронскиот систем од членот 26 став (5) од овој закон, полагањето на испитот се прекинува.

(2) Доколку причините од ставот (1) на овој член се отстранат во рок од 60 минути од прекинувањето на испитот истиот продолжува веднаш по нивното отстранување.

(3) Доколку причините од ставот (1) на овој член не се отстранат во рокот од ставот (2) на овој член испитот се презакажува за друг термин.

Времетраење на првиот и вториот дел од испитот за директор и успешно положување на испитот за директор

Член 29

(1) Вкупното траење на времето определено за одговарање на прашањата од првиот дел од тестот за полагање на испитот изнесува 90 минути.

(2) Се смета дека испитот го положил оној кандидат кој со точни одговори на прашањата од тестот постигнал најмалку 70% од вкупниот број предвидени позитивни поени.

(3) Вкупното траење на времето определено за одговарање на прашањата од практичниот пример од вториот дел изнесува 90 минути.

(4) Се смета дека испитот го положил оној кандидат кој со точни одговори на прашањата од практичниот пример постигнал најмалку 70% од вкупниот број предвидени позитивни поени.

Информирање за направени грешки во тестот за полагање на испитот за директор

Член 30

На барање на кандидатот Управниот одбор на Академијата го информираат за направените грешки во тестот за полагање на испитот, со овозможување непосреден увид во тестот.

Комисија за ревизија на одржаните испити за директор

Член 31

(1) Тестовите и практичните примери се користат и се даваат на кандидатот само за време на полагањето на испитот.

(2) Материјалите од одржаните испити, особено хартиените верзии од тестовите и практичните примери за полагање на испитот и специмените за проверка на точноста на одговорите на тестот и практичниот пример, како и снимките од одржаните испити се чуваат во Академијата.
Престанок на мандатот и разрешување на директорот и заменикот на директорот

Член 35

(1) На директорот и на заменикот на директорот им престанува мандатот пред истекот на времето за кое се именувани: 
- поради смрт; 
- на негово барање; 
- ако е утврдена трајна неспособност за работа и 
- ако ги исполнува условите за пензионирање.

(2) Директорот и заменикот на директорот се разрешуваат пред истекот на мандатот за кој се именувани: 
- поради нестручно и несовесно вршење на функцијата, 
- ако со правосилна одлука му е изречена мерка забрана за вршење професија, дејност или должност и 
- ако со правосилна судска одлука е осуден на казна затвор во траење над шест месеци.

(3) Против одлуката на Управниот одбор за разрешување на директорот, односно заменикот на директорот, директорот, односно заменикот на директорот има право на управен спор пред надлежен суд.

(4) До именувањето на нов директор Управниот одбор ќе определи вршител на должноста директор од редот на членовите на Управниот одбор.

Член 37

(1) За член и негов заменик на Програмскиот совет може да биде назначен: 
- активен судија или јавен обвинител со најмалку шест години работно искуство како судија или јавен обвинител,
- редовен или вонреден професор по правни науки или истакнати правници со академско звање доктор на науки со најмалку шест години работно искуство во одредена правна област и 
- раководен државен службеник од Министерството за правда со најмалку четири години работно искуство на работи од областа на правосудството.

(2) Членовите и нивните заменици на Програмскиот совет треба да поседуваат високи стручни квалитети и углед во вршењето на функцијата и професијата, кои имаат потврдени резултати во работењето, на трудови, на написи и да имаат искуство во наставната или менторската работа поврзана со областа на правосудството.

(3) Мандатот на членовите и нивните заменици на Програмскиот совет трае две години, со право на уште еден избор.

(4) Членови и нивни заменици на Програмскиот совет не можат да бидат членовите и нивните заменици на Управниот одбор на Академијата, Комисијата за приемен испит и Комисијата за завршен испит.

(5) Членови и нивни заменици на Програмскиот совет можат да бидат предавачи во Академијата.

(6) За член односно заменик на членот на Програмскиот совет може да биде назначено лице кое задолжително треба активно да познава еден од јазиците на Европската унија, од кои задолжително англискиот јазик што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б2 (B2) нивото на ЦЕФР (CEFR), односно ИЕЛТС со 5-6 поени, ФЦЕ, БЕК В, ИЛЕК, ИКФЕ, БУЛАТС, или ТОЕФЕЛ ПБТ најмалку 500 бода, ТОЕФЕЛ ЦБТ најмалку 175 бода или ТОЕФЕЛ ИБТ најмалку 60 бода, или ДЕЛФ, ТЦФ, ТЕФ, или Гете сертификат, ТестДаФ.

(7) Членот односно заменикот на членот на Програмскиот совет треба да поседуваат интегритет за вршење на функцијата, за што се спроведуваат тестови за интегритет и психолошки тестови, согласно одредбите од овој закон.

Престанок на мандатот и разрешување на член на Програмскиот совет

Член 40

(1) На член и на заменик-член на Програмскиот совет му престанува мандатот: 
- по негово барање, 
- поради смрт, 
- ако му престане функцијата или работниот однос во органот каде што ја извршувал функцијата или има засновано работен однос и 
- ако е спречен да ја врши функцијата член или заменик-член на Програмскиот совет подолго од шест месеци поради болест или други оправдани причини.

(2) Член и заменик-член на Програмскиот совет се разрешува поради: 
- нестручно и несовесно вршење на функцијата во Програмскиот совет, 
- ако со правосилна одлука му е изречена мерка забрана за вршење професија, дејност или должност и 
- ако со правосилна судска одлука е осуден на казна затвор во траење над шест месеци.

(3) Во случаите од ставот (1) или (2) на овој член органот кој го номинирал членот, односно заменик-членот, кој е разрешен или чиј мандат престанал, номинира нов член, односно заменик-член, најдоцна во рок од 30 дена од денот на донесувањето на одлуката за разрешување, односно престанок на мандатот.

(4) Мандатот на новоназначениот член, односно заменик-член на Програмскиот совет трае до истекот на мандатот за кој членовите на Програмскиот совет се назначени.

(5) До назначување на нов член на Програмскиот совет работата на членот ја врши заменик-членот.

Член 45

(1) Предавачите на Академијата се определуваат од редот на судиите и јавните обвинители, адвокати или универзитетски професори со шест години работно искуство како судија или јавен обвинител.

(2) Предавачи во областа на континуираната обука можат да бидат и членовите на Управниот одбор, Судскиот совет на Република Македонија, Советот на јавните обвинители на Република Македонија и директорот на Академијата, без надоместок.

(3) Лицата од ставот (2) на овој член можат да држат предавања и на слушателите на почетна обука, но без надоместок и право да ги оценуваат слушателите, согласно со општите акти со кои се уредува спроведувањето на почетната обука.

(4) Како предавачи во почетна обука не можат да бидат избрани членовите на Управниот одбор и нивните заменици, членовите на Комисијата за приемен испит и нивните заменици, членовите на Комисијата за верификација, како и членовите на Комисијата за завршен испит и нивните заменици.

(5) Предавачите задолжително треба да активно да познаваат еден од официјалните јазици на Европската унија, од кои задолжително англискиот јазик што се докажува со поседување меѓународно признат сертификат издаден од официјален европски тестатор, член на здружението ALTE на европски тестатори на Б1 (B1) нивото на ЦЕФР (CEFR), односно ИЕЛТС со 3,5 - 4,5 поени, ПЕТ, БЕК П, БУЛАТС, или ТОЕФЕЛ ПБТ најмалку 450 бода, ТОЕФЕЛ ЦБТ најмалку 135 бода, или ТОЕФЕЛ ИБТ најмалку 45 бода, или ДЕЛФ, ТЦФ, ТЕФ, или Гете сертификат.

IV. МЕНТОРИ

Член 48

(1) Ментори, согласно со овој закон, можат да бидат само активни судии и јавни обвинители, со најмалку шест години работно искуство, континуирано оценувани со позитивна оцена од страна на органот што ја следи и оценува нивната работа, со способност и подготвеност за пренесување на искуствата и знаењата, а кои ја спроведуваат втората фаза од почетната обука - практичната настава.

(2) Менторите по предлог на Судскиот совет на Република Македонија и Советот на јавните обвинители на Република Македонија ги утврдува Управниот одбор. За ментори не може да бидат избрани членовите и замениците на Управниот одбор, Програмскиот совет, Комисијата за приемен испит, Комисијата за завршен испит, претседателите и членовите на Судскиот совет на Република Македонија и Советот на јавните обвинители на Република Македонија, претседателите на судовите и јавните обвинители на јавните обвинителства во Република Македонија.

(3) Поблиските услови за изборот, времетраењето на менторството, правата и обврските и надоместоците на менторите се уредуваат со Статутот и општите акти на Академијата.

(4) Висината на надоместокот од ставот (3) на овој член се определува во зависност од бројот на менторираните кандидати и времетраењето на нивниот менторски стаж.

(5) Ментори може да бидат лица кои покрај условите од ставот (1) на овој член имаат завршена обука за тренинг на ментори (тренери) организиран од Академијата.

